Dagur barnsins-Gleði og samvera
Mig langar til að benda foreldrum á að dagur barnsins verður haldinn hátíðlegur um allt land í fyrsta sinn á Íslandi þann 25. maí, 2008. Stefnt er að því að halda daginn hátíðlegan síðasta sunnudag í maí ár hvert. Meðal annars er lögð áhersla á að foreldrar verji tíma með börnum sínum og er yfirskrift dagsins á þessu ári:Gleði og samvera. Stefnt er að því að dagur barnsins renni inn í þjóðarvitundina á komandi árum og m.a. hvetji til samveru foreldra með börnum sínum. 
Í því samhengi er vert að benda á að á forvarnardegi sl. haust voru 9.bekkingar spurðir um hvað þeim finndist vera góð samverustund. Aðaláherslan hjá þeim var bara að vera saman og láta sér líða vel. Þeir nefndu t.d. ferðalög, horfa á sjónvarp saman, spila, borða saman, göngutúr, sund, bíltúr, versla saman, kósýkvöld, hjóla, gera snjókarl saman, fjöruferð  o.s.frv. Þetta er hvorki flókið né dýrt, en það þarf að taka frá tíma og taka meðvitaða ákvörðun um að vera saman. Unglingarnar höfðu svo sannarlega áhuga á að verja tíma með foreldrum sínum og gera með þeim skemmtilega hluti. En þeir minntu foreldra líka á að þeir yrðu að leggja frá sér kaffibollann og blaðið, og slökkva á fréttunum! Þeir töldu sínar helstu fyrirmyndir koma úr fjölskyldunni og nefndu aðallega foreldra, systkini, ömmu og afa. Við skiptum meira máli en við kannski höldum því fjölskyldan og náin tengsl við hana eru börnum okkar afar hugleikin. Við erum ómissandi því það kemur ekkert í staðinn fyrir góða foreldra. Traust og gott samband við foreldra hefur ótvírætt forvarnargildi. 
Stefnum að a.m.k. klukkustundarsamveru á degi hverjum og takið þátt á degi barnsins nk. sunnudag. Nánari upplýsingar má finna á www.dagurbarnsins.is

